
Nd. 437. Frumvarp til laga [207. mál]
um breyting á lögum nr. 50 8. mai 1965,um eyðingu svartbaks.

Flm.: Sigurvin Einarsson, Sigurður Bjarnason.

1. gr.
Við 5. gr. laganna bætist ný mgr., svo hljóðandi:
Heimilt er héraðslækni, að fengnu samþykki viðkomandi sveitarstjórnar, að

leyfa eiganda æðarvarps að nota svefnlyf til útrýmingar svartbak í varplandi sínu.
Skal varpeigandi fara í öllu eftir fyrirmælum héraðslæknis um notkun lyfsins, og
skal hann láta veiðistjóra í té skýrslu um árangurinn.

2. gr.
Lög þessi öðlast þegar gildi.

Greinargerð.
Æðarvarp hefur lengi verið til mikilla nytja á ýmsum bújörðum í landinu. Nú

hrakar því stöðugt og er jafnvel að hverfa úr sögunni á sumum jörðum. Að sjálf-
sögðu er fleiri en ein ástæða til þess, að svo er komið, en ein meginástæðan mun þó
vera hið gífurlega tjón, er svartbakur veldur í æðarvarpi, einkum með því að drepa



æðarunga. Í 3. og 4. gr. laganna um eyðingu svartbaks er ráð fyrir því gert, að sér-
stakir menn séu ráðnir til að útrýma skaðlegum dýrum, þ. á m. svartbak, en þau
ákvæði hafa því miður ekki komið til framkvæmda.

Komið er á markað svefnlyfið phenemalnatrium, sem reynt hefur verið við út-
rýmingu svartbaks með allgóðum árangri. Álitsgerð yfirdýralæknis Páls A. Páls-
sonar um lyf þetta er birt sem fylgiskjal með frv. þessu, og vísast til hennar. Flm.
þessa frv. draga þá ályktun af álitsgerðinni, að rétt sé að heimila varpeigendum að
nota svefnlyf þetta til útrýmingar svartbak í eigin varplandi. að minnsta kosti í til-
raunaskyni, enda treysti viðkomandi héraðslæknir og sveitarstjórn varpeiganda til
að fara svo með lyf þetta sem fyrir er mælt af héraðslækni.

Fylgiskjal.

YFIRDÝRALÆKNIRINN, REYKJA VÍK
13. marz 1969.

Hr. alþingismaður Sigurvin Einarsson,
Alþingi, Reykjavík.

Vegna fyrirspurnar yðar um notkun svefnlyf ja til þess að eyða svartbak í stað
stryknins, eins og áður tíðkaðist, skal tekið fram:

Nokkuð mun hafa verið reynt að nota svefnlyf til þess að eyða svartbak, bæði
á sláturstöðum. en einnig eitthvað í varplöndum.

A sláturstöðum hefur lyfið verið sett í hæfilega smáa bita, svo fuglinn kokgleypi
þá. Árangur af þeim tilraunum, sem gerðar hafa verið, mun vera allgóður. fuglarnir
(svartbakur og hrafn) urðu fljótlega fyrir áhrifum af lyfinu, svo tiltölulega auðvelt
var að handsama fuglana og drepa þá.

Í varplöndum hefur lyfið verið sett í egg, sem fuglinn gleypir. Er talið, að af
því hafi Iengízt sæmilegur árangur.

Í Reykjavík hefur meindýraeyðir borgarinnar notað svefnlyf til að eyða dúfum,
sem hafa sums staðar verið plága. Er lyfinu þá blandað í korn, sem er látið drekka
lyfið í sig. Korninu er síðan dreift á þá staði, þar sem dúíurnar eru vanar að fá mat
sinn.

Þegar fuglar hafa fengið í sig hæfilegan skammt af svefnlyfi, verða þeir meir
og minna ósjálfbarga, missa flugið og sofna, drepast stundum í svefni, hafi skammt-
urinn verið nægilega stór. Oftast verður þó að elta þá uppi og drepa þá.

Um krampa eins og við stryknineitrun er ekki að ræða. Að því leyti er lyf þetta
minna ógeðfellt til eyðingar fugli. Hins vegar getu fuglar, sem ekki næst til að af-
lífa, eftir að lyfið hefur svifið á þá, raknáð við og hrakizt þá meir og minna ósjálf-
bjarga, unz þeir drepast eða jafna sig alveg af verkunum lyfsins. Má búast við, að
þegar svo ber við, geti fuglinn lemstrazt meira og minna eða orðið fyrir árásum
annarra fugla.

Lyf það. sem hér á landi hefur nær eingöngu verið notað til þessara tilrauna,
er phenemalnatrium (Natriumfenyletylbarbituricum). Lyf þetta, hvítt duft, leysan-
legt í vatni, má að sjálfsögðu eingöngu afhenda gegn lyfseðli hverju sinni sam-
kvæmt núgildandi reglum, og að sjálfsögðu verður að viðhafa fyllstu gát við alla
meðferð lyfsins.

Hvort leyfa beri almennt að nota svefnlyf til að eyða svartbak, er ekki mitt að
dæma um. Árangurs af notkun þessa lyfs er frekast að vænta, þar sem fuglinn
hópast saman á tiltekna staði, eins og t. d. við sláturhús á haustin og fiskvinnslu-
stöðvar á veturna, sorphauga o. s. frv. Væri vænlegast að skipuleggja útrýmingu
fyrst á þessum eldis stöðvum fuglsins, og ekki óeðlilegt, að þeir, sem þessar stöðvar
reka, beri kostnað að einhverju leyti.



Ég tel rétt að kanna ýtarlegar en þegar hefur verið gert, hve langt má komast
með þessari aðferð í herfcrðinni gegn svartbaknum, áður en almenn notkun lyfs
af þessu tagi væri leyfð.

Vafalítið stafar erninum minni hætta af svefnlyfi þessarar tegundar, ef rétt er
notað, heldur en af stryknini.

Virðingarfyllst,
Páll A. Pálsson.


